
MAMLAKATIMIZDA 
ISHSIZLIKNI KAMAYTIRISHGA 
QARATILGAN ISLOHOTLAR

Djurayev Olimjon Narkulovich
Qarshi davlat universiteti
Iqtisodiyot kafedrasi dotsenti

Annotatsiya: Ushbu maqolada O‘zbekiston Respublikasida ishsizlik darajasining yoshlar ma’naviyatiga ta’siri yoritilgan. 
Yangi O‘zbekistonda ishsizlik darajasini kamaytirishga qaratilgan islohotlarning mazmuni, ishsizlikning jamiyatimizda 
shakllangan milliy ma’naviy qadriyatlar tizimi transformatsiyasiga sabab bo‘layotgani, ushbu sohadagi mavjud muammolar 
va ularni bartaraf etish uchun zarur bo‘lgan vazifalar, shuningdek, istiqbolda yurtimizda ma’naviy muhit va ishsizlik 
o‘rtasidagi o‘zaro ta’sirni o‘rganish bilan bog‘liq masalalar tahlil qilingan.

So‘nggi yillarda mehnat resurslari siyosatida amalga oshirilayotgan islohotlar, xorijdagi o‘zbek mehnat migrantlari bilan 
o‘rnatilayotgan o‘zaro manfaatli hamkorlik aloqalari, mehnat migrantlarini migratsiyagacha maxsus tayyorgarlik kurslarida 
o‘qitish tizimining yaratilgani, shuningdek, xavfsiz, tartibli va qonuniy mehnat migratsiyasi konsepsiyasining ishlab 
chiqilgani muhokama etilgan.

Kalit soʻzlar: ishsizlik, migratsiya, yoshlar ma’naviyati, ma’naviy muhit, mehnat muhojirlari, mehnat migratsiyasi.

Abstract: This article explores the impact of unemployment on the spirituality of young people in the Republic of 
Uzbekistan. It discusses the essence of reforms aimed at reducing the unemployment rate in New Uzbekistan, and how 
unemployment contributes to the transformation of the national moral value system. The article also analyzes current 
issues in this area and outlines necessary measures to address them, as well as prospects for studying the interaction 
between the spiritual environment and unemployment in the country.

In particular, it examines recent reforms in labor resource policy, the establishment of mutually beneficial cooperation with 
the Uzbek diaspora abroad, the creation of a system for pre-migration training of labor migrants, and the development of 
a concept for safe, orderly, and legal labor migration.

Key words: unemployment, migration, youth spirituality, spiritual environment, labor migrants, labor migration.

Аннотация: В данной статье рассмотрено влияние уровня безработицы на духовность молодежи в Республике 
Узбекистан. Освещена суть реформ, направленных на снижение уровня безработицы в Новом Узбекистане, 
показано, как безработица вызывает трансформацию сложившейся в обществе национальной системы 
моральных ценностей. Также проанализированы существующие проблемы в этой области и задачи, необходимые 
для их решения, а также перспективы исследования взаимодействия духовной среды и безработицы в будущем.

Особое внимание уделено реформам в сфере политики трудовых ресурсов, осуществляемым в последние годы, 
установлению взаимовыгодных связей с узбекской диаспорой за рубежом, созданию системы предмиграционной 
подготовки трудовых мигрантов, а также разработке концепции безопасной, упорядоченной и легальной трудовой 
миграции.

Ключевые слова: безработица, миграция, духовность молодежи, духовная среда, трудовые мигранты, трудовая 
миграция.

K I R I S H
Avvalo, aholini kambag‘allikdan chiqarish masalasiga yondashishda ushbu qatlam vakillarining turli 

mintaqalarda, shahar yoki qishloqlarda yashashi, shuningdek kambag‘allikning yuzaga kelish sabablari qanday 
darajada farqlanishini hisobga olish zarur.

Bugungi kunda mamlakatimizda kambag‘allik muammosini faqatgina ishga muhtoj fuqarolarga to‘g‘ridan-
to‘g‘ri moliyaviy yoki moddiy yordam ko‘rsatish orqali hal etib bo‘lmasligi aniq bo‘lib bormoqda. Ushbu 
muammoni samarali hal etish uchun, eng avvalo, kambag‘al oilalar o‘z moddiy ehtiyojlarini mustaqil ravishda 
qondira oladigan, doimiy va barqaror daromad manbaiga ega bo‘ladigan sharoitlar yaratish zarur hisoblanadi.

Aynan shunday ijtimoiy-iqtisodiy sharoitlargina aholining turmush darajasini yaxshilashga, ularning 
mehnatga layoqatini tiklashga va jamiyatdagi ijtimoiy barqarorlikni mustahkamlashga xizmat qiladi.

M A V Z U G A  O I  A D A B I Y O T L A R  T A H L I L I
O‘zbekistonlik olimlardan Q.X. Abdurahmonov, E.M. Muhiddinov, S.A. Ishanxo‘jayev, L.X. Isoqov,  

Sh.T. Tilyabayeva kabi tadqiqotchilar ishsizlikning mamlakatimiz iqtisodiyotiga ta’siri, ushbu hodisaning ijtimoiy, 
huquqiy va siyosiy oqibatlari kabi jihatlarini chuqur o‘rganib chiqqanlar.

F.Ya. Parmonovning ilmiy izlanishlarida esa migratsiya jarayonlarining transformatsiyasiga ta’sir ko‘rsatuvchi 
ijtimoiy omillar tahlil qilingan bo‘lib, mutasaddi tashkilotlarning migratsiyaga oid faoliyati samaradorligini oshirish 
masalasiga alohida e’tibor qaratilgan.

Shuningdek, D.A. Madjidova, D.G‘. Xusanova, A.A. Bazarov, B.A. Akbarov, N.X. Zohidova,  
M.Sh. Yaxnyaeva, N.M. Saydalieva, D. Muydinov, S. Alimovlar tomonidan mehnat migrantlarini ijtimoiy qo‘llab-
quvvatlash va ularni jamiyatga qayta moslashtirish (reintegratsiya) jarayonlarining ijtimoiy-psixologik jihatlari 
o‘rganilib, mazkur yo‘nalishda ilmiy-amaliy tavsiyalar ishlab chiqilgan.

T A D Q I Q O T  M E T O D O L O G I YA S I
Ushbu tadqiqotda bilishning fundamental usullaridan – tahlil va sintez, umumlashtirish, qiyosiy tahlil 

kabi usullardan foydalanildi. Shuningdek, tarixiylik, tizimlilik va o‘zaro aloqadorlik tamoyillariga asoslangan 
yondashuv tadqiqotning asosiy metodologik poydevorini tashkil etdi.

T A H L I L  V A  N A T I J A L A R
Mamlakatimiz Prezidenti tomonidan 2025–yil 17–yanvarda imzolangan “2025–yilda aholi bandligini 

ta’minlash va kambag‘allikni qisqartirish chora-tadbirlari to‘g‘risida”gi qaror – hududlarda yangi ish o‘rinlarini 
tashkil etish, aholini tadbirkorlik faoliyatiga jalb qilish va ularning daromadlarini oshirish borasida yangi 
yondashuvlarni joriy etishga xizmat qilmoqda.

Mazkur qaror asosida:
- Mahallalarda ehtiyojmand aholi qatlamlari bilan manzilli va tizimli ish olib borish;
- Ijtimoiy xizmatlar ko‘lamini kengaytirish;
- Yuqori daromadli, barqaror ish o‘rinlarini yaratish;
- Aholining iqtisodiy faolligini oshirish orqali kambag‘allik darajasini izchil ravishda kamaytirish vazifalari 

belgilangan.
Qaror ijrosini ta’minlash orqali mahalliy hokimiyatlar va tegishli vazirliklar tomonidan bandlik va daromad 

manbalarini kengaytirish, shu bilan birga aholining hayot sifatini oshirish yo‘lida samarali choralar ko‘rilmoqda. 
Xususan, kasb-hunarga o‘qitish markazlarining faoliyati kengaytirilmoqda, subsidiyalar va imtiyozli kreditlar 
orqali tadbirkorlikni rag‘batlantirish ishlari boshlangan.

Yuqoridagi yondashuvlar mamlakatda iqtisodiy barqarorlikni ta’minlash, ijtimoiy tenglikni mustahkamlash 
va ishsizlik hamda kambag‘allik muammolarini tizimli hal etishga xizmat qilmoqda.

O‘zbekiston Respublikasi Prezidentining 2025–yil 17–yanvarda imzolangan “2025–yilda aholi bandligini 
ta’minlash va kambag‘allikni qisqartirish chora-tadbirlari to‘g‘risida”gi qarori asosida mamlakatda aholining 
daromadli mehnat bilan ta’minlanishini ta’minlash bo‘yicha keng ko‘lamli islohotlar amalga oshirilmoqda. 
Qarorga muvofiq, 2025–yil davomida 11 ta tashkilotga 5,2 million fuqaroni band qilish vazifasi yuklatilgan. 
Jumladan, Markaziy bank, Kambag‘allikni qisqartirish va bandlik vazirligi, Iqtisodiyot va moliya vazirligi tomonidan 
tadbirkorlarni moliyaviy qo‘llab-quvvatlash, ularning muammolarini hal etish va faoliyatini kengaytirish orqali 1,5 
millionga yaqin yangi ish o‘rinlari yaratish rejalashtirilgan.

Kambag‘al oilalar a’zolarini kasb-hunarga o‘qitish xarajatlarini qoplash bo‘yicha vaucher tizimi 2025–yil 
1–mayga qadar joriy etiladi. Bugungi kunda mavjud kasblarga o‘qitish maqsadida to‘lanayotgan stipendiyalar 

nogironligi bo‘lgan shaxslar va “Kambag‘al oilalar reyestri”ga kiritilgan oilalarning ishsiz a’zolariga, 3 oydan ortiq 
davom etadigan kurslarda ta’lim olish sharti bilan ajratilmoqda.

2025–yil 1–fevraldan mazkur tizim Samarqand viloyati va Toshkent shahrida sinov tariqasida joriy etildi. 
Mahallalarda kambag‘al oilalar vakillarining tashabbuskorligini va mehnatga bo‘lgan ishtiyoqini oshirishga 
qaratilgan “Farovon hayotga ilk qadam”, “Ishonch” loyihalari hamda “Ma’rifat orqali kambag‘allikni qisqartirish” 
dasturi amalga oshirilmoqda.

Eng e’tiborli jihatlardan biri shundaki, ushbu dastur doirasida Prezident qarori bilan maqsadli ko‘rsatkichlar 
tasdiqlandi va ularni moliyaviy jihatdan ta’minlash uchun 126 trillion so‘m ajratilishi belgilandi. Shu bilan birga, 
kambag‘al oilalarga qishloq xo‘jaligi kooperativlari ustav fondiga ulush sifatida kiritish uchun subsidiya ajratish 
ham ko‘zda tutilgan.

Ish beruvchilarning buyurtmalari va tijorat banklari mijozlarining ehtiyojlari asosida ishsiz aholini, jumladan 
kambag‘al oilalarning farzandlarini zamonaviy kasblarga o‘qitish tizimi joriy etilmoqda. Ta’lim jarayonlarini 
raqamli nazorat qilish tizimi yo‘lga qo‘yilmoqda va 12 ta yangi kasb yo‘nalishi bo‘yicha o‘quv kurslari tashkil 
etilmoqda.

Qarorning muhim jihatlaridan yana biri – mamlakatning “yashil” iqtisodiyotga o‘tish borasidagi qat’iy 
yo‘nalishidir. Xususan, og‘ir toifadagi 300 ta mahallada 180 dan 500 kVt gacha quvvatga ega quyosh fotoelektr 
stansiyalari qurilishi rejalashtirilgan. Shuningdek, 14 ta hududda jami 28 ta sanoat markazi barpo etilishi va uchta 
hududda yirik parrandachilik klasterlari tashkil qilinishi belgilangan. Umumiy hisobda 230 ta o‘rta quvvatdagi, 50 
ming boshli parrandachilik xo‘jaliklari tashkil etiladi.

2025–yil 28–yanvar kuni ijtimoiy yordamlarning manzilliligini oshirish, nogironligi bo‘lgan shaxslarni 
parvarishlash bo‘yicha yangi tizim yuzasidan taqdimot o‘tkazilib, tegishli takliflar ko‘rib chiqildi. Endilikda ijtimoiy 
yordamlar tuman va shaharlarda aholining real holati, jumladan nogironligi bo‘lgan fuqarolar va kambag‘al 
oilalar soniga mos tarzda taqsimlanadi. Yangi tartibga ko‘ra, kambag‘al deb e’tirof etilgan oilalarga qo‘shimcha 
hujjatsiz ijtimoiy yordam ko‘rsatiladi.

Shuningdek, mavjud 28 turdagi ijtimoiy yordam maqbullashtiriladi va yagona ro‘yxat tuziladi. Ijtimoiy 
daftarlar hisobidan ajratiladigan davolanish va jarrohlik xarajatlari Davlat tibbiy sug‘urta jamg‘armasi orqali 
moliyalashtiriladi. Tuman va shahar hokimliklari huzurida yuridik shaxs bo‘lmagan Infratuzilma va ijtimoiy 
barqarorlik jamg‘armalari tashkil qilinadi. Ularning mablag‘lari iqtisodiy-ijtimoiy muammolarni hal qilish, sog‘lom 
turmush tarzini keng targ‘ib qilish, sport va ekologik loyihalarni rivojlantirishga yo‘naltiriladi.

Nogironligi bo‘lgan bolalar uchun 3–18 yosh oralig‘ida kunduzgi parvarishlash xizmati davlat-xususiy 
sherikchilik asosida tashkil etiladi. Ushbu xizmatga bolalar ota-onalar bilan tuzilgan ijtimoiy shartnoma va 
psixologik-tibbiy-pedagogik komissiya xulosasi asosida qabul qilinadi. 2025–yil yakuniga qadar bu xizmatlar 
bilan 2 mingga yaqin og‘ir nogironligi bo‘lgan bolalar qamrab olinadi.

Bu esa, ularning onalariga ishlash va ta’lim olish imkonini yaratadi, oila farovonligiga xizmat qiladi. “Bolalar 
salomatligi” axborot tizimini ishlab chiqish va joriy etish vazifasi belgilangan bo‘lib, har bir farzandning sog‘lig‘i, 
tashxisi va ehtiyojlari doimiy monitoring asosida tahlil qilinadi. Ularga tibbiy, reabilitatsiya, ta’lim, psixologik 
va ijtimoiy xizmatlar kompleks tarzda ko‘rsatiladi. Bu muassasalarga har bir bola uchun subsidiya va xaridlar 
uchun imtiyozli kreditlar ajratilishi belgilangan. Shuningdek, ota-onalar tomonidan kunduzgi parvarish xizmati 
uchun to‘lanadigan 3 million so‘mgacha bo‘lgan mablag‘dan soliq olinmaydi.

Oilalarni kambag‘allikdan chiqarishga ko‘maklashish bo‘yicha keng ko‘lamli tadbirlar amalga oshirilmoqda. 
Buning uchun oilaning ijtimoiy-iqtisodiy holati, daromad darajasi va mulkiy ahvolini baholash imkonini beruvchi 
“Kambag‘al oilalar reyestri” axborot tizimi yo‘lga qo‘yilgan. Ushbu tizim asosida:

48 ming nafar fuqaro ishga joylashtirilgan;
10 mingdan ortiq shaxs kasbga o‘qitilgan;
14 ming fuqaroga kredit va subsidiyalar ajratilgan;
140 ming oilaga tibbiy xizmatlar ko‘rsatish maqsadida shifokorlar biriktirilgan;
38 ming fuqaroga ijtimoiy xizmatlar ko‘rsatilgan;
32 ming bola maktabgacha ta’lim muassasalariga joylashtirilgan;
7 mingga yaqin yoshlar oliy ta’lim muassasalariga kirish imtihonlariga tayyorlash uchun tegishli dargohlarga 

biriktirilgan.
Mazkur ko‘rsatkichlar “Kambag‘al oilalar reyestri” axborot tizimining samarali ishlayotganini ko‘rsatadi. Bu 

tizim orqali aholining ehtiyojmand qatlamlarini aniqlash va ularga aniq, manzilli yordam ko‘rsatish imkoniyati 
oshdi.

X U L O S A  V A  T A K L I F L A R
Yuqorida bayon etilgan raqamlar va faktlar ko‘rinishda oddiy tuyulsa-da, aslida, bugungi global iqtisodiy-

moliyaviy va geosiyosiy tahdidlar fonida kambag‘allikni kamaytirish va aholi bandligini ta’minlash kabi ijtimoiy 

yo‘naltirilgan dasturlarga mablag‘ topish, uni oqilona taqsimlash va samarali yo‘naltirish o‘zida katta strategik 
mas’uliyatni talab etadi.

Bugungi kunda mamlakatda kambag‘allikni qisqartirish borasida olib borilayotgan harakatlar iqtisodiy 
o‘sishni barqarorlashtirish, davlat resurslaridan adolatli foydalanish, shuningdek, olingan daromadlarni aholining 
barcha qatlamlari, ayniqsa zaif ijtimoiy guruhlar manfaatiga yo‘naltirish orqali amalga oshirilmoqda. Bu esa 
kambag‘allikni kamaytirishning eng maqbul va barqaror yo‘li hisoblanadi.

